Հունվարի ֆլեշմոբի խնդիրների լուծումներ
Առաջին մակարդակ

1. Հյուսիսային դպրոցի տոնածառը զարդարեցին կարմիր, դեղին և սպիտակ խաղալիքներով։ Կարմիր խաղալիքները 20 հատ էին, դեղին խաղալիքները 5-ով պակաս էին կարմիր խաղալիքներից, իսկ սպիտակները՝ 8-ով ավել էին դեղիններից։ Քանի՞ խաղալիք կար տոնածառին: 

Տվյալ խնդիրը 3-րդ դասարանում հաշվարկների օգնությամբ հեշտությամբ կլուծենք։ Խնդիրը կարդալուց հետո կսկսենք քննարկումը: 
Ունենք տոնածառի  խաղալիքներ, որտեղ կան երեք տարբեր գույներ՝ կարմիր, սպիտակ, դեղին։ Ուզում ենք իմանալ, թե քանի՞ խաղալիքով զարդարեցին տոնածառը։
Գիտենք, որ կարմիրները 20 հատ են, դեղիններն էլ 5-ով պակաս են կարմիրներից։ Ստացվում է, որ դեղինները 15-ն են։
Մեզ մնում է գտնել, թե քանիսն են սպիտակները։ Նորից կկարդանք/կամ էլ շատերը կհիշեն/ ու կտեսնենք, որ սպիտակներն էլ 8-ով  ավելի էին դեղիններից ու այստեղից կիմանանք այն, որ սպիտակներն էլ (15 + 8)-ն են՝ 23-ը։
Ստացվեց այսպես․
կարմիր խաղալիքներ - 20
դեղին խաղալիքներ - 15
սպիտակ խաղալիքներ - 23
Ուրեմն տոնածառի վրա կար (20 + 15 + 23) = 58 խաղալիք։
Մենք դասարանում կփորձենք այս խնդրի լուծումն այնպես ձևակերպել և ներկայացնել, որ 5-6 տարեկանները հեշտությամբ կարողանան  հաշվել  ու գտնել խաղալիքների թիվը։
Կօգտագործենք Paint նկարչական գործիքը կամ էլ հենց տոնաառի խաղալիքներ՝ համապտասխան գույնեով (չունենալու դեպքում կարող ենք վերցնել գունավոր խցաններ, և թղթեր՝ որոնցով խաղալիքներ, պատկերներ կառանձնացնենք)։
Կարմիրներից կհաշվենք 20 խաղալիք  և կզարդարենք տոնածառը դրանցով։ Հետո դեղին գույնի խաղալիքները  կընտրենք, որպեսզի ավելի հեշտ կարողանանք հաշվել նախապես խաղ կխաղանք և 20 կարմիր խաղալիքներից 5-ը կթաքցնենք,  քանի որ դեղինները 5- ով պակաս են կարմիրներից։ Թաքցնելուց  հետո կհաշվենք մնացած կարմիր խաղալիքները ու կտեսնենք, որ մնացել են ընդամենը 15 խաղալիք։ Ուրեմն դեղիններից  հենց 15 հատը կհաշվենք ու կկախենք տոնածառից։ Մեզ մոտ մնացել են նաև սպիտակ գույնի  խաղալիքներ։ 
Ուզում ենք, որ նրանք դեղիններից 8- ով ավելի լինեն։ Սկզբում կհաշվենք 15 սպիտակ գույնի խաղալիք և կզարդարենք դրանցով, իսկ հետո էլ կավելացնենք ևս 8 սպիտակ գույնի խաղալիք։
Մնացած խաղալիքներն արդեն մեզ պետք չեն։ Մեզ մնում է միայն հաշվել տոնածառի վրա եղած բոլոր խաղալիքները։ հաշվելով էլ կտեսնենք, որ դրանք 58-ն են։
Կարինե Խառատյան
Խնդիրը կարդալուց հետո կքննարկենք այն: Նախ կառանձնացնենք, թե որ գույնի խաղալիքի քանակը հստակ գիտենք: 
Գիտենք, որ կարմիր խաղալիքները 20 հատ էին: 
Դեղին խաղալիքների մասին գիտենք, որ 5-ով պակաս էին կարմիր խաղալիքներից: Այսինքն կարմիր խաղալիքներից՝ 20-ից 5-ով քիչ էին: 
20-ից կհանենք 5, կստանանք դեղին խաղալիքների քանակը ՝  20-5=15:
Սպիտակ խաղալիքների մասին գիտենք, որ 8-ով ավելի էին դեղին խաղալիքներից: Այսինքն դեղին խաղալիքներից՝ 15-ից 8-ով շատ էին:  

15-ին կգումարենք 8, կստանանք սպիտակ խաղալիքների քանակը ՝  15+8=23:
Խաղալիքների ընդհանուր քանակն իմանալու համար կարմիր, դեղին և սպիտակ խաղալիքների թվերը կգումարենք իրար՝ 20+15+23=58
Նելի Թովմասյան

Ընթերցելով խնդիրը փորձեցինք առանձնացնել պահանջը: Խնդիրը մեզնից պահանջում էր գտնել,թե ընդհանուր քանի խաղալիք կա տոնածառի վրա:
Նկատեցինք, որ խաղալիքները 3 գույնի էին ՝ կարմիր, դեղին և սպիտակ: Հերթով փորձեցինք գտնել յուրաքանչյուր գույնի խաղալիքի քանակը:
Խնդրի պայմանից հասկանալի էր, որ կարմիր խաղալիքները 20 հատ էին: Մենք գիտեինք, որ դեղին խաղալիքները կարմիրներից 5-ով պակաս էին: 
Այսինքն՝
20 - 5 =15 ( դեղին խաղալիք)

Սպիտակ խաղալիքներն էլ 8-ով ավել  էին դեղին խաղալիքներից: Այսինքն՝
15 + 8 = 23 ( սպիտակ խաղալիք )

Քանի որ խնդիրը պահանջում է գտնել ընդհանուր խաղալիքների քանակաը, մենք կգումարենք 3 գույնի խաղալիքների քանակները:
Այսինքն՝ 20 + 15 + 23= 58 (խաղալիք)

Մարիամ Խաչատրյան
Պատասխան` 58:

2. Հյուսիսային դպրոցից մինչև կինո Հայաստան ճամբարականները քայլքով հասնում են 20 րոպեում, ֆիլմը սկսվում է ժամը՝ 12:30: Ճամբարականները ժամը քանիսի՞ն պետք է դուրս գան դպրոցից, որպեսզի չուշանան ֆիլմի դիտումից, եթե նախատեսել են 20 րոպեանոց կանգառ այգում:
Շատ հետաքրիր  խնդիր է սովորողների համար: Նախ կարելի է խոսել ժամանակի մասին, չափման միավորների, մեկը մյուսով արատահայտելու մասին: 
Կսկսենք հաշվարկել նախ, թե որքան ժամանակ է ծախսվում ճանապարհի և կանգառի համար 20 + 20 = 40 րոպե: Հիմա մնում է ֆիլմը սկսելու ժամից հետ հաշվել  40 րոպե և տեսնել, թե ժամը քանիսն է լինում: Կարող ենք անգամ Paint ծրագրով ժամացույց գծել, նշել ժամը 12:30-ը և 40 րոպե հետ գալ: Այսպես վստահաբար սովորողները ավելի լավ կհասկանան: Կստանանք ժամը՝ 11:50 : Հիմա ստուգելու համար կարելի է գումարել 20 րոպե ճանապարհը կլինի՝ 12:10, դրան էլ գումարել էլի 20 րոպե կանգառի համար՝ կստանանք 12: 30:
Սիդոնյա Վիրաբյան
Այս խնդիրը լուծելու համար սովորողները առաջարկեցին այսպիսի տարբերակնար.

    Սկզբում երկու 20 րոպեները գումարեցին իրար և իմացան, որ կինո հասնելուհամար իրենց անհրաժեշտ է 40 րոպե: Հետո 12:30-ից հետհաշվարկով հանեցին 40 րոպեն և իմացան, որ 11:50 պետք է դպրոցից դուրս գան:

    Մի քանիսը 12:30-ից հանեցին 20 րոպե ճանապարհի վրա ծախսած ժամանակը ևստացան 12:10: Հետո հանեցին 20 րոպե ընդմիջումը և ստացան 11:50:

    Մի խումբն էլ ասացի, որ եթե կինո հասնելու համար տրամադրել են 40 րոպե, ապաավելի հեշտ էի 12:30-ից հանել 30 րոպեն , հետո մնացած 10-ը:

Արմինե Գյոնջյան

Խնդիրը քննարկել ենք հետևյալ կերպ․
Իհարկե, կինո Հայաստան չհասանք, բայց Արևելյան լանջերից մինչ Սարալանջի խաղահրապարակ  չափչփեցինք։ 
Այսպիսով, հաշվարկեցինք մեր քայքի և այգում հանգստի ընդհանուր ժամանակահատվածը։ Ֆիլմի սկսվելուց ՝ 12։30-ից  ժամացույցի օգնությամբ հնգական րոպեով սլաքի հետ պտտում արեցինք  40 րոպե։ Արդյունքում՝ ունեցանք ելքի հետևյալ ժամը՝ 11։50։ 

Արմինե Մովսիսյան

Պատասխան` 11:50:
3. Հունվարի 11-ը երկուշաբթի է։ Շաբաթվա ի՞նչ օր կլինի հունվարի 28-ը: 

Խնդիրը կարդալուց հետո սովորողները սկսեցին խոսել օրացույցից և շաբաթվա օրերից։

Սովորողներից մեկը արագ բացեց համակարգչի օրացույցը և տեսնելով, որ զուգատիպել էր այս ամսվա հունվարի 11-ը երկուշաբթի լինելով, արագ ասաց, որ կլինի հինգշաբթի։

Մյուս սովորողս սկսեց հաշվել, ասաց, որ յոթական կգնամ առաջ, քանի, որ շաբաթն ունի յոթ օր։ 11-18, 18-25, 25-28

7+7+3=17 Հաշվեց և ասաց, որ կլինի հինգշաբթի

Լուծումները լսելուց հետո խնդրեցի սովորողներիս աղյուսակ կազմել word ծրագրով։ Լավ առիթ էր նորից նայելու word-ի աշխատանքային գործիքները։

	Երկ․
	Երեք․
	Չորեք․
	Հինգ․
	Ուրբ․
	Շաբ․
	Կիր․

	11
	12
	13
	14
	15
	16
	17

	18
	19
	20
	21
	22
	23
	24

	25
	26
	27
	28
	
	
	


Լուսինե Պետրոսյան Ռ.

Ֆլեշմոբին մասնակցած սովորողները ներկայացրել են, թե ինչպես են լուծել:
Նարինե Վիրաբյանը բացել է հեռախոսի օրացույցը, նայել է ու գրել:
Դավիթ Արզումանյանը որոշել է, թե հունվարի 11-ից մինչև հունվարի 28-ը քանի օր կանցնի. 28-11=17 օր կանցնի: Հետո որոշել է, թե 17 օրվա մեջ քանի շաբաթ կա; Եթե մեկ շաբաթը 7 օր է, ապա կանցնի 2 շաբաթ՝ 14 օր և էլի 3 օր: Հունվարի 11-ից՝ երկուշաբթի, 3 օր առաջ է գնացել, հայտնվել է հինգշաբթի օրվա վրա՝ հունվարի 14: Այնուհետև հունվարի 14-ից երկու շաբաթ առաջ է հաշվել՝ 14+7+7=28
Հետևաբար, հունվարի 28-ը հինգշաբթի է:
Մի քանիսը օրացույց էին գծել-պատրաստել, հաշվել էին:
Իսկ դասարանում լուծեցինք այս տարբերակով. հունվարի 11-ից մեկ շաբաթ՝ 7 օր առաջ հաշվեցինք ու պարզեցինք, որ հաջորդ երկուշաբթին կլինի 18-ը, դրա հաջորդը՝ 18+7 կլինի 25-ը: Հունվարի 25-ից՝ երկուշաբթի, հաշվելով գնացինք առաջ ու պարզեցինք, որ հունվարի 28-ը հինգշաբթի է:

Անահիտ Հարությունյան

Թամար Մարիմյան
Պատասխան` հինգշաբթի:
4. Երեք կիլոգրամ ալյուրից կարելի է թխել 50 միանման գաթա: Յոթ ու կես կիլոգրամ ալյուրից քանի՞ այդպիսի գաթա կթխվի:

Խնդիրն առաջին դասարանում հասկանալու և լուծելու համար, նախ կփոքրացնենք թվերը,  50-ի փոխարեն վերցնենք 10, 3 կգ ալյուրից կարելի է ստանալ 10 միանման գաթա, որպեսզի հասկանաք, թե քանի գաթա կստացվի  7,5 կգ ալյուրից, նախ կհասկանանք որքան է 7,5-ը: Սովորողների հետ կպարզենք, որ 7,5-ի մեջ կա երկու հատ երեք և մեկ հատ 1,5: Եթե կա երկու հատ 3 կգ, ապա կստացվի , որ յուրաքանչյուր 3 կգ-ից ստանում ենք 10 գաթա, այսինքն 6 կգ ալյուրից կստացվի 20 գաթա, դեռ ունենք 1,5 կգ ալյուր, որպեսզի սովորղները հասկանան, որ 1,5-ը  3-ի կեսն ՝, զանգվածը կփոխարիենք քանակով, 3կգ-ի փոխարեն վերցնենք 3 հատ խնձոր, մեկ խնձորը կբաժանենք երկու մասի, 3 խնձորը(մեկը կիսած երկու մասի)կառանձնացնենք երկու ափսեի մեջ, յուրաքանչյուրում մեկ ու կես խնձոր, այստեղից պարզ կլինի, որ 3-ը կազմված է 2 հատ 1,5-ից: Քանի որ 3կգ-ից ստանում ենք 10 գաթա, 1,5-ից կստանաք դրա կեսը՝ 5գաթա: 6կգ -ից ստացանք 20 գաթա, 1,5 կգ-ից ՝5 գաթա, այսինքն 7,5 կգ-ից 125 գաթա:

Անահիտ Մելքոնյան

Եթե 3 կիլոգրամ ալյուրից կարելի է թխել 50 գաթա, ապա 6 կգ-ից (3x2) կստացվի 2x50=100 գաթա։ Մնաց մեկ ու կես կիլոգրամ ալյուր, որը 3 կիլոգրամի կեսն է, այդ մեկ ու կես կիլոգրամից էլ կստացվի 50:2=25 գաթա։ Յոթ ու կես կլիոգրամից կարելի է պատրաստել 100+25=125 գաթա։

Մերի Գրիգորյան

Ինչպես միշտ կարդում ենք և առանձնացնում պայմանն ու պահանջը։ Սովորողներին կառաջարկեմ նկարել յոթ մեկ կիլոգրամանոց պարկեր, մեկ հատ էլ կես կիլոգրամանոց պարկ, որպեսզի պատկերավոր տեսնեն։ էստեղ կվերհիշենք 1կգ և կես կգ կապը։ Յոթի մեջ քանի երեք կա՝ այս տրամաբանությամբ կտեսնեն, որ երկու երեք։ Քանի որ խնդրում ասվում էր, որ ամեն երեք կգ ալյուրից 50 միանման գաթա կարելի է թխել, այսպիսով 2x50=100գաթա։ Մնաց մեկ կգ ու կես կգ-անոց պարկերը, դա էլ երեքի կեսն է՝ այսինքն 50 գաթայի էլ կեսը՝ 50։2=25, 100+25=125գաթա։

Վարսիկ Աթոյան

Պատասխան` 125:

5. Գտիր օրինաչափությունը և նշիր հարցական նշանի փոխարեն թաքնված թիվը: 

Առաջին քայլով կհարցնեմ, թե ինչ պատկերներ են, ինչ գույն ունեն, որ գույնի եռանկյուններն են շատ, քանիսով։ 
Երկրորդ քայլով կհարցնեմ գագաթին եղած թվերը մեծ, թե փոքր են ներսում գրված թվից։ Կտեսնենք, որ կարմիր եռանկյան մեջ գրված թիվը մեծ է գագաթին գրված թվերից, իսկ դեղին եռանկյան մեջ գրված թիվը՝ փոքր։  

Երրորդ քայլով կհարցնեմ, թե ինչպես են թվերը մեծացնում՝ գումարման, թե հանման գործողության օգնությամբ, իսկ փոքրացնելը ի՞նչ գործողության օգնությամբ։ 

Պարզելուց հետո կառաջարկեմ կարմիր եռանկյան գագաթին գրված թվերը գումարել, ստացած թիվը կհամեմատենք մեջտեղի թիվի հետ, կտեսնենք, որ նույն է։ Կգումարենք նաև մյուս կարմիր եռանկյան թվերը։  

Հետո կանցնենք դեղին եռանկյան թվերին։ Վերևում եղած մեծ թվից կհանենք մյուսները, կստանանք մեջտեղի թիվը։ Այդ օրինակով էլ կհաշվենք վերջին եռանկյան մեջտեղում գրված ? նշանի տեղ գրված թիվը՝9-4-3=2։

Սրբուհի Ներսիսյան
Ուրբաթ օրը, խնդրը դասարանում քննարկել ենք՝ լուծումը առաջարկել են ֆլեշմոբին մասնակից սովորողները: Նրանց հնարավորություն եմ տվել  լուծել և ընկերներին բացատրել լուծման սկզբունքը: 


3+5+3=11
0+2+12=14

6-2-1=3

5-1-4=0

9-4-3=2

 Տաթև Թամազյան
Այսօր դասարանում սովորողների հետ քննարկեցինք խնդիրը: 

Առաջին քայլով սովորողները փորձեցին գուշակել եռանկյան մեջ և եռանկյան կողմերի թվերի միջև եղած կապը: Մտածեցին և գտան,որ առաջին եռանկյան միջի թիվը եռանկյան կողմերի թվերի գումարն է: Երկրորդ եռանկյան կողմերը հաշվելիս սովորողները նորից սկսեցին գումարման գործողություն կատարել, սակայն սովորողների մի խումբը հուշեց, որ եռանկյան միջի թիվը փոքր է, այսինքն հանման գործողություն պիտի կատարեն: Շարունակեցինք և երբ հասանք վերջին անհայտով եռանկյանը, կատարեցինք հանման գործողություն և ստացանք 2: Սովորողների մի խումբն ասում էր, որ կարող ենք կատարենք և՛ գումարման, և՛ հանման գործողություններ, բայց հաշվի առնելով եռանկյունների գույների օրինաչափությունը, կատարեցինք հանման գործողություն: Նշեմ նաև, որ գործողությունները սկսլ ենք կատարել եռանկյունների գագաթի թվերից:

Հասմիկ Ղազարյան

Նկարին նայելով հասկանում ենք, որ կարմիր եռանկյան անկյունների թվանշաններով կատարվել է գումարման գործողություն, իսկ դեղին եռանկյան թվանշաններով՝ հանման:
Այդ իսկ պատճառով վերջին եռանկյան թվերի տարբերութունը կլինի 2: 

9-4-3=2

Գոհար Սմբատյան

Պատասխան` 2:

6. Դդմախաղի ժամանակ Գայանեն, Գևորգը, Տիգրանը և Էլլան միասին խաղաղացին 10 տարբեր խաղեր, որոնցից յուրաքանչյուրը խաղում էր մենակ: Ամենաշատ խաղերը Գայանեն խաղաց, իսկ ամենաքիչը՝ Էլլան։ Տղաները միասին քանի՞ խաղ խաղացին:

Սովորողների հետ կքննարկենք, կկարդանք, յուրաքանչյուրը կներկայացնի խնդիրը: Նախ կառանձնացնենք հիմնական կետերը՝ չորս սովորող խաղում են 10 տարբեր խաղեր, յուրաքանչյուրը մենակ: Այսինքն՝ ոչ թե չորս սովորողներից յուրաքանչյուրն է խաղում 10  խաղ, այլ միասին 10 տարբեր խաղեր, քանի որ 10 խաղ են խաղացել և մասնակցել է չորս սովորող, Գայանեի խաղացած խաղերի առավելագույն քանակը կարող է լինել 5-ը:  Արդյունքում սովորողներից մեկը՝ Գայանեն, խաղաց աենաշատը՝ 5 խաղ, Էլլան ամենաքիչը(1խաղ), տղաները՝ Գևորգը և Տիգրանը միասին 4 խաղ , յուրաքանչյուրը՝ 2 խաղ:
Մարգարիտ Հովնանյան

Գորգին կնստենք չորս հոգով։ Խաղերը կբաժանենք հետևյալ կերպ՝
մեկ խաղ ամենաքիչը խաղացողին՝ Էլլային, հինգ խաղ՝ ամենաշատը խաղացողին՝ Գայանեին, քանի որ ավել չենք կարող տալ, որպեսզի տղաներին բաժին հասնի հինգ խաղ՝ համապատասխանաբար՝ 2 և 2:

Բայց կարող ենք նաև խաղերը բաժանել ամենաշատը՝ չորս, ամենաքիչը՝ մեկ, տղաներին միասին՝ 2 և 3: 

Լիլիթ Սահակյան
Այս խնդիրը հարմար է սովորողների հետ խաղալու համար։ Կառանձնացնենք խնդրի տվյալներին համապատասխան սովորողներ և կսկսենք խաղալ խնդիրը։ 

Ունենք 10 սովորող, յուրաքանչյուրը խաղը խաղում է մենակ, այդպես կհաշվենք ամենաշատ խաղացողին և ամենաքիչ խաղացողին, և կգտնենք տղաների խաղը՝ միասին։ Պատասխանը կլինի 4 կամ 5:

Լուսինե Բարխուդարյան

Այստեղ 2 հնարավոր դեպք կա՝
1+2+3+4=10

Էլլա՝ 1; Գայանե՝ 4, իսկ տղաները միասին՝ 10-5=5:

Մյուս դեպքում՝
10=1+2+2+5

Էլլա՝ 1; Գայանե՝ 5, իսկ տղաները միասին՝ 10-6=4, քանի որ այս խնդրում չի նշվում, որ տղաները հավասար քանակով խաղ չեն խաղացել: 
Աշխեն Թադևոսյան
Պատասխան՝ 4 կամ 5:
7. Մարզական ստուգատեսին մասնակցելու համար Վարդանը հեծանվով Հյուսիսային դպրոցից Հարավային կամ Հարավային դպրոցից Հյուսիսային հասնում է 25 րոպեում։ Քայլքով քանի՞ րոպեում կհասնի Հարավային դպրոցից Հյուսիսային դպրոց, եթե այդ նույն ճանապարհի վրա հեծանվով 2 անգամ ավելի քիչ ժամանակ է ծախսում, քան քայլելիս:
Խնդիրը կքննարկենք հետևյալ մեթոդով: 
Սովորողների հետ կսկսենք կարդալ խնդիրը, քանի որ, երկորդ դասարանցիները արդեն կարողանում են օգտվել google քարտեզի հավելվածից, կբացենք քարտեզը և կգտնենք Հյուսիսային դպրոցը:
Կկառուցենք ամենակարճ ճանապարհը ոտքով հասնելու համար Հարավից Հյուսիս:
Ունենք տվյալ, որ հասնում է 25ր հեծանիվով, իսկ քայլքով ծախսում է երկու անգամ ավել ժամանակ: 
Կoգտվենք 2-ի բազմաատկման  մեր գիտելիքներից և կհաշվենք, որ 25 x 2=50: Պատասխանը կստանանք 50 ր։ Պարզեցինք,որ Հարավից Հյուսիս կամ Հյուսիսից Հարավ  քայլքով կհասնենք 50 ր֊ում։

Լուսինե Հակոբյան

Մենք ուրբաթ օրը քննարկեցինք, տիար Գևորգ ջան։ Սովորողներից մի քանիսն արդեն հասցրել էին ընտանիքի անդամների հետ ֆլեշմոբի խնդիրները քննարկել։ 

Խնդիրը ներկայացնելու ցանկություն հայտնեց իմ սովորողներից մեկը՝ Վաչեն, ով արդեն իր հայրիկի հետ լուծել էր խնդիրը։ Ես հանդես եկա օգնականի դերում։ 

Նախ խնդիրն ուշադիր կարդացինք, պատմեցինք։ Վաչեն խնդրեց հատուկ ուշադրություն դարձնել կամ բառի վրա՝ Հյուսիսային դպրոցից Հարավային կամ Հարավային դպրոցից Հյուսիսային։ Այսինքն՝  մի կետից մյուսն անցնելու մասին էր խոսքը։  

Խոսեցինք այն մասին, թե Վարդանը հեծանվո՞վ ավելի արագ կհասներ Հարավային դպրոցից Հյուսիսային, թե՞ քայլքով, ոտքով ավելի դանդաղ կհասներ, թե՞ հեծանվով։  Պարզ էր, որ հեծանվով ավելի արագ կհասներ։ 

Խնդրում նշված էր, որ Վարդանը հեծանվով 2 անգամ ավելի քիչ ժամանակ է ծախսել, քան քայլելիս։ Նշանակում է, որ նա 2 անգամ ավելի շատ ժամանակ է ծախսելու քայլելիս։ Ուրեմն, եթե Վարդանը հեծանվով նշված ճանապարհն անցել է 25 րոպեում, քայլելիս կծախսի 2 անգամ ավելի /նույնից երկու հատ, կրկնակի, երկու հատ 25 րոպե/՝ այսինքն 25+25=50 րոպե։

Պատասխան՝ հեծանվով 25 րոպե, քայլքով՝ 50 րոպե։

Հետո խնդիրը շարունակություն ունեցավ, խաղարկվեց, զարգացավ։ 

· եթե Վարդանը Հարավային դպրոցից Հյուսիսային դպրոց ոտքով գնար ու գար, քանի՞ րոպե կծախսեր

· եթե Վարդանը Հարավային դպրոցից Հյուսիսային դպրոց հեծանվով գնար ու գար, քանի՞ րոպե կծախսեր

· եթե հեծանվով գնար, ոտքով հետ գար, քանի՞ րոպե կծախսեր

· եթե ոտքով գնար, հեծանվով հետ գար, քանի՞ րոպե կծախսեր

Կարինե Մամիկոնյան

Առաջին դասարանում այս խնդիրը կլուծեմ հետևյալ կերպ: Արևելյան դպրոցի միջանցքում նույն ճանապարհը կանցնենք և՛ հեծանվով, և՛ ոտքով: Կտեսնենք, որ հեծանվով ավելի քիչ ժամանակ ենք ծախսում,  քան ոտքով: Իսկ հետո նույնը կանենք նկարելու և թվերի միջոցով՝ իրար գումարելով: 

Լուծում՝
 25+25= 50

Արմինե Մնացականյան
8. Դդումներ գնելու համար Կառլենն ուներ 1000 դրամ։ Մեծ դդումն արժեր 200 դրամ, իսկ փոքր դդումը՝ 150 դրամ։ Տաբեր չափերի ամենաշատը քանի՞ դդում կարող է գնել այդ գումարով: 

Քանի որ խնդրի թվերը մեծ են, ես թվերը փոքրացրել եմ (մենք դեռ չենք անցել եռանիշ և քառանիշ թվեր)։ Նախ խնդիրը կբացատրեմ 500 դրամի օրինակով՝
5=2+3

50=20+30

500=200+300
500 դրամին կկարողանանք գնել մի հատ մեծ դդում, որը արժեր 200 դրամ, իսկ  (30=15+15)  300=150+150= 2 հատ փոքր դդում(յուրաքանչյուրը 150 դրամ)

Այսպիսով՝  500 դրամով կգնենք 1 հատ մեծ դդում, 2 հատ էլ փոքր դդում։  Դդումները կնկարենք, որպեսզի սովորողը լավ պատկերացնեն:

2 հատ մեծ(200 դրամանոց) դդում և 4 հատ փոքր դդում(150 դրամանոց)՝ 2+4=6 հատ։
Լենա Վարդանյան

150-ի մեջ քանի որ 50կա, ուստի պետք է 2 150օգտագործենք փորձելու համար, 2 150 կստացվի 300, էս պարագայում 700-ը չենք կարող բաժանել 200-ի: Փորձենք 4 150-ով, կստանանք 600, տակը կմնա 400, դա էլ կբաժանենք 200ի, կստացվի, որ 2 հատ 200 և 4 հատ 150 ով մենք կստանանք 1000:

Տաթև Սահակյան

Խնդիրը կքննարկենք երկու եղանակով ՝
գումարման և հանման։
Նախ՝ 1 մեծ դդումի արժեքին կգումարենք 1 փոքր դդումի արժեքը, հետո քանակները կավելացնենք, մինչ ստանանք 1000 դրամ, արդյունքում կտեսնենք, որ կկարողանան գնել 2մեծ և 4 փոքր տարբեր չափերի դդում ։
Մյուս դեպքում 1000 դրամից կհանենք մեծ և փոքր դդումների արժեքները։
Ազնիվ Մանուկյան

Խնդիրը կարդացինք, քննարկեցինք, լուծեցինք հետևյալ տարբերակով՝ սովորողները փորձեցին մի քանի տարբերակ և տեսան, որ եթե վերցնում են 2 փոքր դդում՝ 150 դրամով, ստացվում է 300, մնացած յոթ հարյուրը չի բաժանվում 200: Հետո հաշվեցին 4 փոքր դդումի արժեքը, ստացան 600 դրամ և միանգամից հասկացան, որ մնացած 400-ով կարող են գնել 2 մեծ դդում: Այսինքն 1000 դրամով կարող են գնել 4 փոքր, 2 մեծ դդում:

Լուսինե Գասպարյան

Պատասխան` 6:

9. Դդմագլոր խաղի համար Հյուսիսային դպրոցի երկու ջոկատներ դդումներ ունեին: Եթե առաջին ջոկատը 2 դդում փոխանցի մյուս ջոկատին, ապա իր մոտ կմնա 2 անգամ ավելի քիչ դդում, քան մյուս ջոկատում, իսկ եթե երկրորդ ջոկատը 2 դդում փոխանցի առաջինին, ապա երկու ջոկատներում կլինեն հավասար քանակությամբ դդումներ։ Յուրաքանչյուր ջոկատ քանի՞ դդում ուներ: 

Նախ կարդացինք ու սկսեցինք քննարկել: Հետո սովորողների առաջարկած թվերով սկսեցինք փորձել լուծել խնդիրը: Երկար փորձելուց հետո հուշեցի, որ օրինաչափություն կա, որը կօգնի գտնել երկու թվերը: Եթե երկրորդ ջոկատից 2 դդում տալիս ենք առաջին ջոկատին և երկուսի մոտ դդումների թիվը հավասարվում է, ուրեմը քանի՞ դդում պետք է ավելի լինի երկրորդ ջոկատի մոտ: Այս հուշումը օգնեց, որ մի փոքր դժվարությամբ, բայց գտնել, որ երկրորդ ջոկատը, առաջինից 4 դդում ավելին պետք է ունենա: Այս դեպքում ամեն անգամ 2 դդում տալուց երկու ջոկատների մոտ դդումների թիվը հավասար կլինի:

Հետո սկսեցին թվերը հերթով փորձել մինչև հասան 10 և 14 թվերին: Եթե 10 դդումից 2-ը տանք երկրորդ ջոկատին, ապա առաջինի մոտ կլինի երկու անգամ քիչ դդում 8 և 16: Եթե երկրորդ ջոկատը 2 դդում տա առաջին ջոկատին, ապա երկու ջոկատներում կլինեն հավասար քանակությամբ դդումներ 12 և 12:

Արմինե Գյոնջյան

Եթե ես 2-ով  քեզնից շատ ունեմ, ուրեմն...դու ինձնից 2-ով քիչ ունես։ 
Եթե դու ինձնից 2-ով քիչ ունես, ուրեմն ես 2-ով շատ ունեմ։ 
Եթե 2-ը փոխանցի, ապա իր մոտ ի՞նչ կլինի` 2-ով կպակասի։ Իսկ մյուսի մոտ ի՞նչ կլինի` 2-ով կավելանա։ Օրինակներ կազմել (6-2=4, 8+2=10...)
Հիմա խնդրում` 
Հիմա եթե 2-ը տալիս է, մյուսում 2 ավելանում է, իսկ իր մոտ 2 պակասում է։ Տարբերությունը ստացվում է 4։
Հիմա եթե Տարբերությունը 4 է, 2-ով ավելանում է, իսկ 1-ին ջոկատում 2-ով պակասում է, ուրեմն իրենց տարբերությունը դառնում է 8։ 
Հիմա`
Երբ 2-ով տալիս է, մյուսի մոտ համ ավելանում է 2-ով, համ էլ ունենում է 2 անգամ շատ։ 2 անգամ շատ մի բանից։ Ուրեմն` 2 հատ նույնից։ 
(Օրինակներ` 6-ից 2 անգամ շատ` 12....)
Հիմա`
Եթե 2-ը փոխանցում է ու 1-ին ջոկատի մոտ 2 անգամ քիչ է մնում, ուրեմն` 2-րդ ջոկատն  2 անգամ շատ դդում է ունենում։ 
Տարբերությունն եղավ 8 և 2 անգամ շատ ուներ 1-ին ջոկատից։
Ուրեմն`  եթե մի մասը 8 է, ապա մյուս մասն էլ է 8։ Ստացվեց` 16։
Իսկ 1-ին ջոկատի մոտ մեկ հատ 8 է։ 
Իսկ մինչև 2 հատ տալը 1-ին ջոկատի դդումների քանակը  10 էր (8+2)։
Եթե առաջին ջոկատի դդումների քանակը 10 է, իսկ տարբերությունը 4 էր, ուրեմն 2-րդ ջոկատի դդումների քանակը 10+4=14։
Լուսինե Պետրոսյան Գ.

10.  Նարեն դդմային խաղեր խաղալու համար արկղով դդումներ բերեց դպրոց։ Արկղում եղած դդումներից մեկական բաժանեց 4 ընկերներին, իսկ արկղի մեջ մնացած 2 դդումը իրեն վերցրեց։ Նարեն քանի՞ դդում բերեց դպրոց: 
Խնդիրը դասարանում կնկարենք։ Յուրաքանչյուր ընկերոջ մոտ մեկական դդում կնկարենք։ Կհաշվենք արդյո՞ք բոլորի մոտ հավասար քանակությամբ դդում կա, թե` ոչ։ Եթե կա որքանո՞վ է ավել։ Մյուսներինը որքանո՞վ է պակաս։ Հետո չորս ընկերների դդումներին կգումարենք Նարեի 2 դդումը, կստանանք 6դդում։ Կփորձենք խնդրիրը զարգացնել` եթե ևս մի ընկեր հայտնվեր քանի՞ դդում կմնար Նարեի մոտ, հավասար կլիներ բոլորի մոտ, ու՞մ մոտ ավել դդում կլօմեչ, ու՞մ մոտ պակաս։ Կամ եթե ընկերներից մեկն այդ օրը դպրոց չգար ու 3 ընկեր ունենար Նարեն, այդ 6 դդումը ո՞նց կբաժաներ։ Խնդրի հետ կխաղայինք` հնարավորություն տալով, որ սովորողները մտածել սովորեն։
Հռիփսիմե Առաքելյան

Նախ մեկ անգամ ևս կկարդանք, կհիշենք։ 

Բնականաբար ֆլեշմոբի մասնակից սովորողներն իրենց լուծման տարբերակները կառաջարկեն։
Բայց քանի որ դասարանում ունենք դդումներ, կխնդրեմ, որ խնդրում ներկայացված իրավիճակը ցույց տան։ Ուշադրություն կհրավիրեմ մասնակիցների քանակին, քանի՞ սովորող պետք է մասնակցի` Նարեն և 4 ընկերները, այսինքն`5 սովորող։ Հետո դդումների քանակին` 4 ընկերներին 1-ական, իսկ Նարեին 2 դդում, այսինքն`6 դդում, ինչն էլ պահանջվում էր։
Մանուշակ Աբրահանյան

Այսօր քննարկեցինք ֆլեշմոբի խնդիրները:

10-րդ խնդիրը լուծեցինք հետևյալ կերպ.

Նախ պարզեցինք, թե ի՞նչ ենք հասկանում մեկական ասելով.

-Ընկեր Քրիստինե , մեկական, այսինքն՝ մեկ հատիկ-հատիկ,-ասաց երեխաներից մեկը:

Ու խաղարկային լուծում ստացվեց: Երեխաներից մեկը ձևացրեց, թե ձեռքին մեծ արկղով դդումներ են, եկավ, դրեց սեղանին , հետո էլ ձեռքը մտցրեց արկղի մեջ ,հանեց դդումն  ու ասաց.

-Ըհը,  էս մեկը ՝ քեզ....իսկ էս մեկը՝ քեզ, մեկն էլ քեզ ու էս 4-րդն էլ կտամ քեզ...(ու  հորինած դդումները բաժանեց 4 ընկերներին), իսկ էս երկուսն էլ ինձ կպահեմ :  
-Ուրեմն քանի՞ դդում էր արկղի մեջ,- հարցրի ես:

-Վե՜ց,- բարձրաձայնեցին բոլորով:

Հետո որոշեցինք  հաշվել. վեցը շատացրեցինք  1-ով ,2-ով, 3-ով, 4-ով , 5-ով, 6-ով 7-ով,8-ով,9-ով ,10 -ով , իսկ վերջում էլ փորձեցինք նաև 100-ով:

Քրիստինե Հովսեփյան
Ի՞նչ է նշանակում մեկական (երկուական, երեքական...)։
֊Մեկ հատիկ։ 

֊Եթե 4 ընկերներին մեկական բաժանեց, քանի՞ հատը դդում բաժանեց։
֊4։
֊Մնացած 2 դդումն էլ իրեն վերցրեց։ Իսկ քանի՞ դդում էր բերել դպրոց։ 

֊6։
Լուսինե Պետրոսյան Գ.

Պատասխան` 6:

